
itoe kekasih dari Soan-nio boleh djadi sampe sa-oemoer hidoepnja nanti merasa njesal lantaran soeda bikin itoe pembalesan amat kedji dan salan-djoetnja nanti bisa merasa kapok boeat toeroetin lagi andjoerannja ia poenja napsoe iblis. Tapi tidalah broentoeng bisa kadjadian sampe begitoe djaoe!

Kira-kira poekoel doewa lohor Kek-soen tari napasnja jang pengabisan dengen tida dapet bertemoe moeka lebi doeloe pada Ban-tjoan, jang itoe waktoe sedeng ada loentang-lantoeng di djalanan Tandjoeng. Djadi njatalah jang anak moeda itoe soeda didjelemahken di doenia dengen mempoenja batin amat djahanam dan Alah soeda tida adaken waktoe boeat ia djadi satoe manoesia sabagimana jang ada dimaksoedkan dengen itoe perkatahan!

Pada waktoe Kek-soean poenja soemangat brangkat ka acherat, Hoey-wan djoestroe sedeng doedoek hadepken medja toelis di kantornja, tapi tidalah ia djadi terlaloe terkedjoet koetika Kek-hoay sampehken itoe kabar djelek padanja, kerna sedjak bebrapa hari jang paling blakang, ia djoega soeda dapet kanjatahan bahoewa Kek-soen poenja sakit ada soesa dapet toeloengan.

Doewa hari kamoedian, sasoeda maitnja Kek-soen tersimpan rapi di dalem peti, Ban-tjoan dateng me-ngoendjoengin roemah orang toewanja. Di depan orang banjak, ia berlaga bodoh, dan bikin tingkah-

